
1. Introdución 

Para exercer certas profesións é preciso estar colexiado no correspondente órgano profesional, 
así temos os colexios oficiais de farmacéuticos, médicos, avogados, químicos, enxeñeiros, etc. 
Todos eles amparados actualmente polo artigo 36 da Constitución española de 1978, pola propia 
Lei sobre Colexios Profesionais de 1974, modificada parcialmente en sucesivas disposicións, e  
pola Lei de normas reguladoras destas corporacións profesionais de 1978. 

Estes colexios son organismos provinciais que regulan e controlan o exercicio da profesión. Foron 
creados no caso do colexio farmacéutico a partir da “Junta Central de la Asociación Médico-
Farmacéutica Española” no 1861 dando paso no 1875 ao “Colegio Médico- Farmacéutico 
español”, separándose posteriormente.  

O Colexio de Farmacéuticos foi regulado de acordo ao R.D de 12 de abril de 1898 (R.D., 1898) no 
que se aprobaban os Estatutos para o “Régimen de los Colegios de Farmacéuticos”; no seu artigo 
1º disponse que “En todas las capitales de provincia habrá un Colegio de Farmacéuticos”. No 
parágrafo 8 das disposicións transitorias do R.D. fala da obrigatoriedade da colexiación, sendo 
ademais condición necesaria para pertencer á Xunta de Goberno ser profesional na capital de 
provincia. 

O Colexio Oficial de Farmacéuticos (COF) de Lugo foi legalmente constituído o 12 de Novembro 
de 1898 nomeándose unha Xunta de Goberno provisional. Non foi ata o 16 de Maio de 1900 cando 
se elixiu a Xunta de Goberno definitiva, por terse dado de baixa algún dos membros e non haber 
suficiente número de “señores farmacéuticos” que tivesen as condicións requiridas para proceder 
á elección. 

Nesta comunicación imos presentar os primeiros anos da historia do Colexio de Farmacéuticos 
de Lugo, contextualizándoos coa situación dos demais Colexios de Farmacéuticos de Galicia, tras 
un traballo de recollida de datos no propio arquivo deste Colexio. A investigación abrangue a 
información sobre as primeiras mulleres colexiadas. 

A Xunta provisional o 12 de abril de 1898 estaba constituída polo presidente D. Tomás Pérez 
Varela, os vogais D Enrique Rodríguez Garrido e D Manuel Iglesias Ferradas, e como secretario D 
Salvador Castro Soto. A Xunta de goberno definitiva do 16 de maio de 1900, estaba composta polo 
presidente D. Manuel Iglesias Ferradas, os vogais D. Tomás Pérez Varela, D Enrique Rodríguez 
Garrido e D Salvador Castro Soto, e como tesoureiro D Victorino Castro Viñas. 

En Ourense constituíuse primeiramente a Asociación Médico-Farmacéutica no 1880 e 
posteriormente en 1887 o Colegio Médico Farmacéutico de Orense. Tras uns anos de 
funcionamento e tras o R.D. de 1898 creouse una xunta interina de farmacéuticos a finais de 1898 
que se renova o 2 de xaneiro de 1901. Non é ata maio de 1914 que se produce unha reunión no 
concello de Ourense co obxecto de constituír o Colegio Provincial Farmacéutico e aprobar o seu 
regulamento de réxime interno. Malia a todo non é ata 1918 que o colexio se forma oficialmente 
e arrinca o seu funcionamento (Fleire Quintas, 2018). 

Este ano 2025 celébranse os 130 anos do Colexio Médico-Farmacéutico de A Coruña. Naquel ano 
de 1894 ambos colectivos reuníronse para dar forma a aquel primitivo colexio médico-
farmacéutico da cidade, aínda que a andadura propia do sector farmacéutico foi a partir de 1917 
(Arroyo Medina, 1997). 

A primeira testemuña escrita da existencia do Colexio de Farmacéuticos da provincia de 
Pontevedra é a súa acta de constitución. En Pontevedra, o 5 de marzo de 1914, reúnense a maioría 
dos farmacéuticos da provincia para constituír o Colexio, unha vez que a comisión xestora 
presentou o regulamento no Goberno Civil da Provincia o 23 de febreiro dese mesmo ano. 

A primeira muller colexiada de Lugo foi Manuela Barreiro Pico, farmacéutica pioneira de Galicia 
(licenciada no 1900) con farmacia en Ribadeo, que se colexia co nº 10 do ano 1914; ata ese 
momento o número de colexiados era moi escaso, ao redor de dez ou doce. Non é ata o ano 1932 
que se colexia María López Cotarelo, a primeira farmacéutica en Ribadeo despois da Lei de 1910, 
(licenciada en 1924). 

